
Abstrak

Seorang guru yang berkualiti boleh menguasai serta merealisasikan segala kemahiran, pengetahuan dan kepakaran yang ada pada diri sendiri sebagai alat meningkatkan keberkesanan pengajaran amali di dalam bengkel. Penyelidikan ini bertujuan untuk mengenal pasti kemahiran guru pelatih 4SPH dalam pengajaran amali di Fakulti Pendidikan, UTM. Kajian deskriptif telah digunakan untuk mengenal pasti empat pembolehubah iaitu kemahiran melakukan kerja amali, pengurusan bengkel, kemahiran mengajar dan juga mengendalikan alat bantu mengajar. Instrumen kajian yang digunakan adalah berbentuk soal selidik yang mempunyai 40 item. Sampel kajian yang terlibat dalam kajian ini terdiri daripada 97 orang guru-guru pelatih 4SPH. Data-data yang diperolehi diproses dengan menggunakan SPSS (Statistical Package For Social Sciences) Versi 11.5 For Windows. Hasil analisis dinyatakan dalam bentuk statistik kekerapan,peratus dan nilai min. Dapatan kajian menunjukkan guru pelatih 4SPH mempunyai kemahiran yang tinggi dalam melakukan kerja amali, pengurusan bengkel, kemahiran mengajar dan juga mengendalikan alat bantu mengajar. Ini membawa maksud guru pelatih mempunyai kemahiran yang tinggi dalam melaksanakan pengajaran amali. Bagi tujuan kajian lanjutan pada masa akan datang penyelidik mencadangkan kajian permasalahan yang dihadapi oleh bakal guru untuk mengajar subjek Kemahiran Hidup di sekolah terutamanya yang melibatkan kerja amali di bengkel.
1.0 Pendahuluan

Pendidikan merupakan kunci kepada usaha membangunkan masyarakat dan negara. Masyarakat yang terdidik secara menyeluruh dan seimbang yang dapat menyumbang kepada pembangunan negara adalah produk daripada pendidikan berkualiti yang selaras dengan keperluan negara dan kehendak semasa (Mohamed Nor, 1990). Proses untuk melahirkan masyarakat yang terdidik ini perlu dimulakan seawal mungkin yang boleh. Guru memainkan peranan yang penting untuk mendidik pelajar dalam melahirkan seorang insan atau generasi yang berketrampilan, mahir, berkebolehan, inovasi, kreatif, bertanggungjawab serta bermoral tinggi.

Sebagai seorang guru yang profesional mereka hendaklah sentiasa menambahkan pengetahuan dan kemahiran pengajarannya. Berhubung dengan guru pelatih Kemahiran Hidup, aspek pengurusan bengkel, kemahiran menggunakan alat tangan dan mesin adalah amat penting. Ini kerana mata pelajaran Kemahiran Hidup merupakan satu cabang pendidikan teknik dan kejuruteraan, yang mementingkan kerja-kerja amali yang merangkumi bidang kemahiran teknologi pada peringkat asas. Selain itu, penggunaan alat bantu mengajar di dalam bengkel perlu dipraktikkan untuk meningkatkan minat dan proses pemahaman pelajar. 

Guru-guru pelatih seharusnya mempersiapkan diri mereka dengan segala ilmu pengetahuan dan juga kemahiran semasa menjalani kursus perguruan. Menurut Werd (1991), guru tanpa latihan menghadapi masalah untuk mengendalikan kelas dengan baik. Sekiranya guru tidak dapat mengawal kelas dengan baik dan murid-murid akan menghadapi masalah di mana mereka tidak dapat belajar dengan sempurna. Menurut Mohd bin Ali (1996) sebanyak 73.1% guru Kemahiran Hidup mempunyai masalah dari segi kemahiran teknikal terutamanya semasa membuat demonstrasi di hadapan pelajar.Oleh sebab itu, seseorang guru harus menyediakan dirinya terlebih dahulu sebelum masuk ke alam penguruan.

Pengurusan bengkel sebagai contoh, penting dan menjadi tanggungjawab guru-guru Kemahiran Hidup untuk memastikan bengkel berada dalam keadaan sempurna. Jika guru-guru tidak dapat menguasai dan menjalankan tugas dengan baik, maka masalah seperti peralatan dan mesin yang rosak dan tidak mencukupi semasa mengadakan amali, pembaziran penggunaan bahan kerja amali, kawalan stor, penyusunan, kemalangan berlaku dan menjadikan peruntukan kewangan bertambah dan seterusnya perkhidmatan yang diberikan tidak seperti apa yang telah dirancang pada awalnya.

Pihak Kementerian Pelajaran telah menyediakan pelbagai alat bantu mengajar yang berteraskan teknologi di sekolah-sekolah di negara untuk memudahkan guru-guru terutamanya guru pelatih menggunakan kemudahan teknologi tersebut dalam proses pengajaran dan pembelajaran. Menurut Abu Zahari (1987), guru pelatih kurang berketerampilan dengan tugasnya. Ramai di kalangan mereka yang kurang mahir dan kreatif untuk menggunakan kaedah pengajaran yang efektif bagi menyampaikan isi pengajaran tersebut. Para guru terutamanya guru pelatih perlu mempunyai inisiatif dan kreativiti dalam menghasilkan alat bantu mengajar supaya pelajar berminat untuk mengikuti proses pengajaran mereka. Seorang guru juga harus mahir dalam mengenal pasti, membuat keputusan untuk memilih bahan bantu mengajar yang paling berkesan dan mengoptimumkan sumber untuk mencapai objektif pengajaran yang dirancang.

Melalui penggunaan alat bantu mengajar yang pelbagai, pembelajaran akan dapat menarik minat, perhatian para pelajar, dan menimbulkan rasa ingin tahu yang mendalam terutamanya pengajaran yang dilaksanakan di bengkel. Oleh itu, adalah menjadi tugas guru untuk menggunakan alat bantu mengajar untuk memberikan pemahaman yang jelas kepada pelajar tentang apa yang diajari. Menurut Ford (1982), menyatakan bahawa pengalaman secara terus yang dialami oleh seseorang membolehkan perkataan dan simbol memberi makna kepadanya. Sesuatu bahan dengan sendirinya tidak dapat menghasilkan sebarang perubahan terhadap pembelajaran tetapi guru yang mahir menggunakan bahan itu boleh memberikan kesan yang berkekalan. Beliau juga menyatakan bahawa guru yang mahir menggunakan bahan pengajaran bukan sahaja seorang pelukis yang dapat mereka bahan pengajaran tetapi juga adalah pelukis yang boleh memahami perbezaan individu. 

Secara umumnya, guru pelatih Kemahiran Hidup diharapkan dapat mendalami pengetahuan dan kefahaman mengenai matlamat mata pelajaran Kemahiran Hidup, menguasai isi kandungan sukatan pelajaran ini melalui strategi dan aktiviti pengajaran dan pembelajaran serta mempraktikkan pelbagai strategi pengajaran dan pembelajaran dengan berkesan. Walaupun struktur sukatan pelajaran pedagogi ini merangkumi semua aspek yang perlu dikuasai oleh guru pelatih namun, sebahagian guru pelatih kurang memahami atau keliru tentang perancangan persediaan mengajar dan pelaksanaannya. Ada juga yang kurang memahami tentang kaedah dan teknik pengajaran dan pembelajaran di dalam bilik darjah (Ramachandran, 2005). 

Justeru itu, kemahiran guru pelatih mengajar berdasarkan pengetahuan pedagogi dalam pengajaran amali merupakan aspek yang penting untuk memastikan guru pelatih mempunyai ilmu pegetahuan dan kemahiran yang akan di bawa ke sekolah dan menjadi penentu kepada kualiti pengajaran dan pembelajaran yang akan di laksanakan kelak.

2.0 Pernyataan Masalah

Kemahiran guru merupakan asas yang penting untuk memastikan proses pengajaran dan pembelajaran dapat di laksanakan dengan berkesan. Oleh yang demikian, satu kajian perlu dijalankan untuk mengkaji kemahiran guru pelatih 4SPH dalam pengajaran amali di Fakulti Pendidikan, UTM Skudai dari aspek kemahiran melakukan kerja amali, pengurusan bengkel, pengetahuan pedagogi dan juga pengendalian alat bantu mengajar.

3.0 Persoalan Kajian

Matlamat kajian adalah untuk mendapatkan jawapan-jawapan terhadap beberapa persoalan kajian seperti berikut:

a. Apakah tahap kemahiran guru pelatih 4 SPH dalam melakukan kerja amali?
b. Apakah tahap kemahiran guru pelatih 4SPH dalam pengurusan bengkel?
c. Apakah tahap kemahiran guru pelatih 4SPH dalam mengajar berdasarkan pengetahuan pedagogi dalam pengajaran amali?
d. Apakah tahap kemahiran guru pelatih 4SPH dalam mengendalikan alat bantu mengajar dalam pengajaran amali?

4.0 Metodologi Kajian

Rekabentuk kajian adalah kaedah bagi membolehkan maklumat diperolehi untuk menjawab masalah kajian yang dibina dan merupakan keseluruhan rangkakerja penyelidikan bagi menjawab dan mencapai objektif kajian. Rekabentuk kajian ini adalah berbentuk deskriptif di mana tinjauan dibuat bagi mendapatkan maklumat. Kajian ini menggunakan soal selidik sebagai alat utama bagi mengumpul data secara kuantitatif. Soal selidik juga digunakan kerana soal selidik membolehkan sampel lebih rela memberikan maklumbalas yang benar, bebas dan mengurangkan kesilapan yang diakibatkan oleh catatan penyelidik yang salah (Burns, 2000). Tunkmen (1988), menyatakan soal selidik juga merupakan satu instrumen yang kerap digunakan dalam kajian deskriptif  menerusi kaedah ini, kerjasama daripada responden senang diperolehi.
Lokasi Kajian

Lokasi kajian yang dipilih ialah Fakulti Pendidikan, Universiti Teknologi Malaysia, Skudai, Johor. Lokasi ini dipilih kerana amat sesuai dengan tajuk kajian yang dijalankan dan hanya mewakili guru pelatih tahun 4 kursus Sarjana Muda Teknologi serta Pendidikan (Kemahiran Hidup) di UTM, Skudai sahaja.
Responden Kajian

Populasi sasaran bagi kajian ini adalah guru-guru pelatih tahun 4 kursus Sarjana Muda Teknologi serta Pendidikan (Kemahiran Hidup) Fakulti Pendidikan UTM, Skudai, Johor. Jumlah keseluruhan populasi ini adalah seramai 130 orang. Menurut Morgan (1992), sekiranya bilangan populasi adalah seramai 130 orang maka bilangan minimum sampel yang diambil ialah 97 orang. Dengan itu, jumlah sampel yang diperlukan dalam kajian ini ialah seramai 97 orang. Menurut Fraenkel dan Wallen (1996), pemilihan sampel adalah satu aspek yang penting dalam membuat penyelidikan. Sehubungan itu, pemilihan sampel yang dibuat hendaklah menepati ciri-ciri populasi kajian agar dapatan kajian dapat digeneralisasikan. Kaedah persampelan yang digunakan di dalam kajian ini adalah pensampelan rawak mudah.
Jadual 1 : Jumlah responden kajian
	Responden 
	Jumlah populasi
	Jumlah responden

	Guru pelatih 4SPH
	130
	97

	Jumlah keseluruhan
	130
	97


Instrumen Kajian
Instrumen kajian yang digunakan dalam kajian ini adalah berbentuk soal selidik. Menurut Mohd Majid Konting (1990), penggunaan soal selidik dapat meningkatkan ketepatan dan kebenaran gerak balas yang diberikan oleh sampel kerana ia tidak dipengaruhi oleh gerak laku penyelidik. Item-item soal selidik ini merupakan sebahagian daripada item-item soal selidik kajian yang telah dilakukan oleh Ng Choon Lan (2006) yang telah diubahsuai mengikut keperluan soalan kajian.


Set soal selidik ini dibahagikan kepada dua bahagian iaitu Bahagian A yang mengandungi item-item soal selidik yang merangkumi soalan berkaitan demografi responden dan Bahagian B pula terdiri daripada item-item berkaitan dengan persoalan kajian yang ingin dicapai. Huraian kandungan bagi setiap bahagian adalah seperti berikut:

Bahagian A: Latar Belakang Responden


Dalam bahagian A maklumat yang diperlukan adalah berkaitan dengan biodata responden seperti jantina, kumpulan etnik, kelulusan tertinggi, keputusan CPA tertinggi di Universiti. Responden dikehendaki memberikan maklumat berkaitan diri mereka dengan menandakan ( / ) pada ruang jawapan yang disediakan.

Bahagian B : Item Soal Selidik Kajian.


Bahagian ini digunakan untuk mengumpul maklumat berkaitan dengan objektif kajian yang telah dinyatakan iaitu berkenaan dengan tahap kemahiran guru pelatih 4SPH Fakulti Pendidikan, UTM Skudai. Terdapat 36 soalan dalam bahagian B dan dibahagikan kepada empat bahagian mengikut persoalan kajian yang ingin dikaji


Jadual 2: Kandungan Soal Selidik Bahagian B
	Persoalan Kajian
	Item
	Bilangan Item

	1) Kemahiran guru pelatih 4 SPH dalam melakukan kerja amali
	1 hingga 10
	10

	2) Kemahiran guru pelatih 4SPH dalam pengurusan bengkel
	11 hingga 20
	10

	3) Kemahiran guru pelatih 4SPH dalam mengajar berdasarkan pengetahuan pedagogi
	21 hingga 30
	10

	4) Kemahiran guru pelatih 4SPH dalam mengendalikan alat bantu mengajar
	31 hingga 40
	10



Soal selidik yang digunakan menggunakan skala Likert dengan lima pilihan jawapan. Menurut Philips (1971), skala likert merupakan satu skala yang dinyatakan secara berperingkat-peringkat, mudah dibina dan jawapan yang diberikan memenuhi kehendak penyelidik. Setiap item tersebut mempunyai skor seperti mana yang telah ditetapkan seperti dalam jadual 3.3.

Jadual 3 : Pengkelasan Skala Likert
	Skala Likert
	Skor 

	Sangat tidak setuju (STS)
	1

	Tidak Setuju (TS)
	2

	Tidak Pasti (TP)
	3

	Setuju (S)
	4

	Sangat Setuju (SS)
	5


Analisis Data

Semua data yang akan dikumpulkan melalui soal selidik merupakan data mentah yang akan disemak untuk memastikan semua item telah dijawab mengikut arahan atau syarat yang ditetapkan. Data-data tersebut akan dianalisis menggunakan kaedah perisian ‘Statiscal Package for Social Science’ SPSS versi 11.5 for window untuk mendapatkan maklumat berangka dalam memberikan keputusan terhadap hasil penyelidikan. Kaedah yang akan digunakan untuk memproses data adalah berdasarkan peratusan dan min kerana lebih mudah dan ringkas.


Bagi memudahkan  proses analisis data mengenai dapatan kajian dibuat, lima peringkat Skala Likert diringkaskan menjadi tiga peringkat sahaja iaitu setuju, tidak pasti dan tidak setuju. Peratusan setuju merangkumi jumlah peratusan sangat setuju dan setuju, bagu tidak setuju pula berdasarkan jumlah peratusan jawapan tidak setuju dan sangat tidak setuju manakala nilai peratusan tidak pasti mewakili peratusan tidak pasti. Jadual 3.4 di bawah merupakan skala pemeringkatan bagi Skala Likert.

Jadual 4: Skala Pemeringkatan
	Skala
	Skor
	Skala

	Sangat tidak setuju (STS)
	1
	Tidak Setuju (TS)

	Tidak Setuju (TS)
	2
	

	Tidak Pasti (TP)
	3
	Tidak Pasti (TP)

	Setuju (S)
	4
	Setuju (S)

	Sangat Setuju (SS)
	5
	



Melalui kaedah ini penyelidik dapat mengenalpasti tahap kemahiran guru pelatih 4SPH Fakulti Pendidikan UTM, Skudai. Bagi memudahkan penentuan tahap kemahiran guru-guru pelatih tersebut data yang diperolehi akan dianalisis dan dikelaskan mengikut skor min berikut. 


Jadual 5: Tahap Analisis Min 
	Tahap
	Min

	Rendah 
	1 hingga 2.33

	Sederhana 
	2.34 hingga 3.66

	Tinggi 
	3.67 hingga 5.00


5.0 Dapatan Kajian

Perbincangan dapatan kajian merujuk kepada 4 persoalan kajian utama yang menjadi fokus kajian iaitu kemahiran guru pelatih melakukan kerja amali, pengurusan bengkel, kemahiran pedagogi, dan kemahiran mengurus alat bantu dalam pengajaran KH di sekolah. Analisis min digunakan sebagai penanda aras tahap kemahiran guru-guru pelatih.

Analisis min bagi persoalan kajian 1 menunjukkan bahawa nilai min purata bagi kemahiran guru pelatih 4SPH dalam melakukan kerja amali pada tahap tinggi iaitu 3.96. Ini bermakna kemahiran guru pelatih 4SPH dalam melakukan kerja amali berada pada paras tinggi bagi melaksanakan pengajaran amali. Analisis min bagi persoalan kajian 2 pula menunjukkan bahawa nilai min bagi kemahiran guru pelatih 4SPH dalam pengurusan bengkel pada tahap tinggi iaitu 4.05. Ini menunjukkan bahawa guru pelatih 4SPH mempunyai kemahiran yang tinggi dalam pengurusan bengkel bagi memastikan pengajaran amali dapat dijalankan dengan lancar. Begitu juga dengan analisis min persoalan kajian 3 di mana nilai min purata bagi kemahiran guru pelatih 4SPH dalam kemahiran mengajar berdasarkan pengatahuan pedagogi berada pada tahap tinggi iaitu 4.25. Ini menunjukkan bahawa guru pelatih 4SPH mempunyai kemahiran yang tinggi dalam mengajar berdasarkan pengatahuan pedagogi dalam pengajaran amali. Manakala analisis min bagi persoalan kajian 4 pula menunjukkan tahap yang sama bagi kemahiran mengendalikan alat bantu mengajar dalam pengajaran amali pada tahap tinggi iaitu 4.28. Ini menunjukkan bahawa guru pelatih 4SPH mempunyai kemahiran yang tinggi dalam mengendalikan alat bantu mengajar dalam pengajaran amali. 
Jadual 6: Analisis keseluruhan mengikut persoalan kajian
	PERSOALAN KAJIAN
	NILAI MIN

	Persoalan Kajian 1 

Kemahiran guru pelatih 4 SPH dalam melakukan kerja amali
	3.96

	Persoalan Kajian 2 

Kemahiran guru pelatih 4SPH dalam pengurusan bengkel
	4.05

	Persoalan Kajian 3 

Kemahiran guru pelatih 4SPH dalam mengajar berdasarkan pengetahuan pedagogi
	4.25

	Persoalan Kajian 4 

Kemahiran guru pelatih 4SPH dalam mengendalikan alat bantu mengajar
	4.28



Merujuk kepada Jadual 6 di atas menunjukkan analisis keseluruhan peratusan dan min responden yang menjawab persoalan kajian.  Dapatan kajian menunjukkan min keseluruhan  yang tertinggi mengendalikan ABM iaitu 4.28 diikuti Kemahiran mengajar 4.25, pengurusan bengkel 4.05. Manakala min yang terendah pula adalah kemahiran kerja amali iaitu 3.96. Purata min keseluruhan semua aspek yang dikaji ialah 4.13 dan berada pada tahap yang tinggi. Secara keseluruhannya hasil kajian menunjukkan guru pelatih 4SPH lebih berkemahiran dalam mengendalikan alat bantu mengajar dalam pengajaran amali.

6.0 Perbincangan dan Cadangan
Berdasarkan dapatan yang diperolehi didapati bahawa secara keseluruhannya responden mempunyai kemahiran yang tinggi dalam melakukan kerja amali dengan purata min keseluruhannya adalah 3.96. Daripada dapatan kajian didapati bahawa guru pelatih 4SPH mempunyai kemahiran yang tinggi dalam memberi tunjuk cara kepada pelajar sebelum menjalankan kerja amali. Dapatan ini berbeza dengan dapatan kajian Mohd bin Ali (1996) yang menunjukkan sebanyak 73.1% guru Kemahiran Hidup mempunyai masalah dari segi kemahiran teknikal terutamanya semasa membuat demonstrasi di hadapan pelajar. Ini menunjukkan bahawa guru-guru pelatih 4SPH mampu menjalankan demonstrasi kepada pelajar agar pengajaran amali dapat dijalankan secara berkesan.


Dapatan kajian juga menunjukkan responden mempunyai keyakinan yang tinggi ketika melakukan kerja-kerja amali. Dapatan kajian ini bersesuaian dengan Ramlah (1992) yang menyatakan bahawa seorang guru yang kurang yakin dan tidak terdedah dengan kemahiran teknikal, mereka akan menggunakan kedah perbincangan untuk menjelaskan kerja amali tanpa membuat demonstrasi. Akibatnya pelajar-pelajar hanya faham secara teori sahaja, manakala kemahiran praktikal belum dapat dipelajari dengan baik. Kemahiran dalam melakukan kerja amali perlu dimiliki oleh setiap guru yang mengajar Kemahiran Hidup. Kenyataan ini disokong dalam kajian Mohd Bakri (1994) yang menunjukkan bahawa kekurangan kemahiran guru Kemahiran Hidup boleh menjejaskan pengajaran dan mengurangkan keyakinan pelajar terhadap gurunya.


Dapatan kajian menunjukkan bahawa responden akan sentiasa menegaskan aspek keselamatan kepada pelajar sebelum menjalankan kerja amali di bengkel.dapatan kajian ini bersesuaian dengan kajian Zulkifly (1995) yang menyatakan bahawa keselamatan di dalam bengkel merupakan aspek utama yang perlu ditegaskan. Gerak kerja amali yang dilakukan di dalam bengkel banyak melibatkan penggunaan alat dan pergerakan fizikal. Pelajar secara tidak lansung terdedah dengan pelbagai keadaan merbahaya yang terdapat di persekitaran kawasan kerja amali dijalankan.


Responden juga mempunyai kemahiran yang tinggi dalam menggunakan setiap peralatan semasa pengajaran amali dijalankan. Kemahiran menggunakan peralatan perlu dimiliki oleh setiap guru Kemahiran Hidup kerana pengajaran amali yang dijalankan benyak menggunakan peralatan-peralatan dan juga mesin. Menurut kajian Abdul Ghani (1991), guru pelatih mempunyai penguasaan kemahiran yang baik untuk melakukan kerja-kerja amali. Kecekapan dan kemahiran boleh dibina jika guru selalu berlatih atau mencubanya terlebih dahulu sebelum melakukan demonstrasi kepada pelajar. Farrant (1981), juga menegaskan bahawa kemahiran menggunakan peralatan dan mesin penting bagi mengelakkan kemalangan daripada berlaku.


Daripada kajian ini, penyelidik mendapati responden mempunyai kemahiran yang tinggi dalam menggunakan kemahiran asas teknologi untuk menghasilkan produk yang kreatif dan inovatif. Menurut kajian Nordin (1991) guru pelatih seharusnya menguasai kemahiran dalam matapelajaran yang diajar supaya dapat mengendalikan proses pengajaran dengan lebih cekap dan berkesan khususnya ketika pengajaran amali. Kajian Ramlah Hamzah (1992), pula menyatakan bahawa isi kandungan Kemahiran Hidup kebanyakannya mengandungi aspek berkaitan dengan kemahiran. Oleh itu, guru pelatih bukan sahaja memerlukan pengetahuan mengenai kemahiran malah mereka perlu mahir dan berkeyakinan menunjukkan kepada pelajar-pelajar.


Dapatan kajian menunjukkan responden mempunyai kemahiran yang sederhana dalam melakukan kerja membaik pulih peralatan semasa pengajaran amali dijalankan. Menurut kajian yang telah dijalankan oleh Masrizal (2003), penguasaan pengetahuan dan kemahiran dalam bidang matapelajaran menjadi keutamaan kepada guru-guru teknikal. Guru-guru teknikal perlu memahami prinsip-prinsip pembelajaran supaya mempunyai asas yang kukuh untuk membuat persediaan dalam pengajaran.


Pada pandangan penyelidik, pengajaran matapelajaran Kemahiran hidup meliputi teori dan amali. Pengajaran secara amali haruslah dilaksanakan dengan kaedah tunjuk cara untuk melaksanakan sesuatu tugasan yang baik. Seorang guru hendaklah menunjukkan cara yang betul dalam sesuatu kemahiran. Gagal menguasai kemahiran atau tidak mencukupi akan menjejaskan matlamat dan objektif pengajaran amali dijalankan.

Dalam aspek  kemahiran pengurusan bengkel dapatan yang diperolehi telah menunjukkan secara keseluruhannya responden mempunyai kemahiran yang tinggi dalam pengurusan bengkel dengan skor keseluruhannya 4.05. Kemahiran dalam pengurusan bengkel ini adalah penting kerana ianya akan mempengaruhi aktiviti amali yang akan dijalankan di dalamnya. Menurut Yahya Abdul Hamid (1989), pengurusan bengkel yang sistematik sangat penting untuk mencapai keberkesanan proses pengajaran dan pembelajaran mata pelajaran Kemahiran Hidup. Pengurusan bengkel Kemahiran Hidup amat perlu diberikan keutamaan kerana aktiviti-aktiviti pengurusan boleh mempengaruhi hasil dan kepuasan kerja kepada program dan pengguna.


Menurut kajian yang telah dilakukan oleh Suhaimi (1995), menunjukkan bahawa guru-guru KH mempunyai sikap yang positif terhadap aktiviti penyenggaraan bengkel KM. Manakala dari kajian Shahbudin (1998), menunjukkan  hanya 27% sahaja responden yang mempunyai sikap ingin mencuba dan meyakinkan diri di dalam melakukan penyenggaraan kerosakan. Dapatan kajian menunjukkan bahawa responden mempunyai kemahiran yang tinggi dalam menguji dahulu alatan tangan sebelum dikeluarkan agar sentiasa berada dalam keadaan selamat. 


Dapatan kajian menunjukkan bahawa responden mempunyai kemahiran yang tinggi dalam mengurus keadaan stor bengkel Kemahiran Hidup supaya berada dalam keadaan bersih dan kemas. Keadaan stor yang bersih akan memberikan kesan kepada proses pengajaran kerana segala peralatan dan bahan sentiasa berada dalam keadaan sempurna dan mudah untuk dicari. Menurut Yahya Hamid (1989), pengurusan penyimpanan peralatan dan bahan ialah menyusun atur peralatan dan bahan mengikut kriteria-kriteria tertentu atau disebut juga sebagai pengurusan stok dan peralatan.


Selain itu, responden juga di dapati mempunyai kemahiran yang tinggi dalam menyediakan peti pertolongan cemas yang sentiasa diselenggara di dalam bengkel Kemahiran Hidup. Peti pertolongan cemas adalah salah satu perkara yang penting perlu ada dalam sebuah bengkel. Ini adalah disebabkan aktiviti amali yang dijalankan melibatkan aktiviti fizikal dan juga penggunaan peralatan yang mungkin akan mendatangkan kemudaratan kepada pelajar itu sendiri. Pusat Perkembangan Kurikulum Kementerian Pendidikan Malaysia (1992), menyarankan agar pihak pentadbir campur tangan dalam hal-hal keselamatan makmal iaitu dengan memastikan bekalan keselamatan mencukupi dan berkedaan boleh berfungsi serta sentiasa dikemaskini.


Seterusnya daripada dapatan kajian menunjukkan bahawa responden mempunyai kemahiran yang tinggi dalam menyusun atur kedudukan alatan tangan dan kedudukan meja kerja dengan selamat di bengkel Kemahiran Hidup. Kedudukan yang teratur ini dapat menjamin keselamatan pelajar dan juga dapat menjimatkan waktu dalam melaksanakan aktiviti amali kerana alatan tangan dapat dicapai dengan mudah dan cepat. Perkara ini bersesuaian dengan kajian Wan Mohd (1992), terdapat banyak peralatan, bahan dan perkakas yang memerlukan perhatian dan pengawasan yang teliti. Ini bermakna segala peralatan dan bahan ini perlu diuruskan agar dapat mencerminkan bengkel sebagai ruang kerja yang efisyen.


Dapatan kajian menunjukkan bahawa responden mempunyai kemahiran yang sederhana dalam melakukan pembaikan semua peralatan tangan dan mesin yang terdapat di dalam bengkel Kemahiran Hidup. Kelemahan dalam menguasai pengendalian dan penyenggaraan mesin akan mengundang bahaya apabila melakukan kerja-kerja yang melibatkan penggunaan mesin.Ini adalah kerana amat penting pengetahuan dan kemahiran dalam menguasai ilmu pengendalian mesin ini bagi melindungi keselamatan diri dan mengelakkan kemalangan. Menurut Mohd. Nasir (1987), kemalangan tidak dapat dielakkan, tetapi penyenggaraan yang rapi dapat mengurangkan tahap kemungkinan berlakunya kemalangan di dalam sesebuah bengkel.


Pengurusan bengkel yang berkesan dapat menjamin keselamatan berada di dalam bengkel. Sebagai seorang guru Kemahiran Hidup aspek keselamatan merupakan perkara yang penting dan mereka perlu peka kepada kemungkinan akan berlakunya kemalangan, memastikan peraturan bengkel dipatuhi, memastikan alatan yang digunakan selamat, sentiasa mengawasi penggunaan alatan dengan betul dan memastikan pelajar melakukan kerja amali secara sistematik. Justeru itu kemahiran guru pelatih dalam pengurusan bengkel merupakan perkara yang penting bagi memastikan pengajaran dan pembelajaran dapat dijalankan dengan lancar dan seterusnya dapat mengelakkan daripada berlakunya kemalangan di dalam bengkel.

Begitu juga dengan kemahiran guru pelatih dalam mengajar berdasarkan pengetahuan pedagogi dalam pengajaran amali, didapati secara keseluruhannya responden mempunyai pengetahuan pedagogi yang tinggi dalam kemahiran mengajar di dalam bengkel dengan skor keseluruhannya 4.25. hasil analisis data bagi persoalan kajian ini secara keseluruhan menunjukkan bahawa responden mempunyai pengetahuan yang tinggi dalam pengajarannya. Menurut Abdul Rahim M. Ali (2001), semua pengajaran haruslah meliputi aktiviti perancangan, pelaksanaan dan penilaian yang baik supaya pengajaran yang dilaksanakan dapat berjalan dengan berkesan dan dengan penuh persediaan. Kamarudin (1989), pula menyatakan bahawa proses pengajaran dan pembelajaran biasanya melibatkan tiga bahagian penting, iaitu perancangan, penyampaian dan penilaian.


Selain itu, responden juga mempunyai kemahiran yang tinggi dalam merancang pengajaran mengikut objektif pengajaran yang ditetapkan. Perkara ini bertetapatan dengan kajian Ku Zamil (1999) yang menunjukkan sebanyak 79.6% guru Kemahiran Hidup bersetuju penyediaan objektif dalam bentuk konkrit memudahkan tugas dalam pengendalian pelajaran untuk pelajar-pelajarnya.


Dapatan kajian menunjukkan bahawa responden mempunyai kemahiran yang tinggi dalam menterjemahkan kandungan pelajaran kepada suatu bentuk yang lebih mudah difahami oleh pelajar. Ini menunjukkan bahawa responden dapat menyusun pengajaran dengan baik kerana akan mempengaruhi tahap kefahaman pelajar dan juga meningkatkan lagi motivasi mereka untuk belajar. Perkara ini disokong oleh kajian       Ku Zamil (1999) yang menunjukkan terdapat 89.2% guru Kemahiran Hidup boleh menterjemahkan kandungan pelajaran kepada bentuk yang mudah difahami. Pembelajaran yang disusun daripada yang paling mudah kepada kompleks menyebabkan pelajar menguasai isi pelajaran dengan mudah.


Seterusnya responden juga mempunyai kemahiran yang tinggi untuk memastikan kaedah dan strategi yang digunakan dalam pengajaran akan melibatkan pelajar secara aktif dalam pembelajaran. Penglibatan pelajar secara aktif akan memberi kesan yang baik dalam proses pengajaran terutamanya pengajaran amali. Ini adalah kerana pelajar akan dapat menguasai sesuatu kemahiran yang diajar denga cepat dan sentiasa berusaha untuk memperbaiki diri mereka. Menurut Ee Ah Meng (1995), salah satu kepentingan pedagogi kepada guru adalah guru akan sentiasa melibatkan murid-murid dalam pengajaran dan pembelajaran supaya mereka aktif dalam pelajaran. 


Kejayaan guru mempelbagaikan strategi pengajaran memberikan satu gambaran bahawa guru dapat merangsang minat pelajar terhadap sesuatu mata pelajaran itu dan seterusnya dapat memantapkan lagi keyakinan  diri pelajar terhadap guru dan mata pelajaran. Dapatan kajian menunjukkan bahawa responden mempunyai kemahiran yang tinggi dalam mempelbagaikan kaedah pengajaran untuk menarik perhatian pelajar. Dapatan ini bersesuaian dengan kajian Kyasudeen (1989) yang menunjukkan guru pelatih mempunyai penguasaan kemahiran mengajar yang tinggi untuk menyampaikan sesuatu isi pelajaran dengan berkesan. Guru pelatih juga mahir memilih kaedah bersesuaian dengan perkembangan pelajar-pelajar. Pemilihan kaedah yang sesuai dapat meningkatkan mutu penyampaian, malahan ia akan menjadikan suatu pelajaran itu lebih bermakna serta menyeronokkan murid.


Dapatan kajian juga menunjukkan responden mempunyai kemahiran yang tinggi dalam merancang setiap komponen pengajaran dengan teliti untuk mengelakkan isi terkeluar daripada sukatan pelajaran. Ini adalah penting bagi memastikan perancangan yang dilaksanakan perlu bertepatan dengan sukatan pelajaran bagi memastikan pelajar-pelajarnya dapat menguasai segala kemahiran yang telah dirancangkan. Perkara ini disokong oleh kajian Chan (2002) guru Kemahiran Hidup mempunyai kemahiran mengajar yang baik untuk merancang komponen pengajaran supaya boleh menimbulkan minat pelajar-pelajar terhadap pelajarannya.


Guru merupakan penyinar ilmu kepada pelajarnya tanpa guru yang mempunyai kemahiran mengajar yang baik akan memberi kesan akan perkembangan pelajar. Lantaran itu, guru perlu dibekalkan dengan kemahiran supaya dapat menjadi penyampai ilmu yang berkesan dan mampu memilih kaedah pengajaran yang sesuai dengan kebolehan dan minat pelajar. Kejayaan seorang pelajar dalam sesuatu matapelajaran bergantung kepada kemahiran yang dimiliki oleh guru itu sendiri. Oleh yang demikian guru hendaklah sentiasa merancang, melaksanakan dan menilai pengajaran mereka supaya dapat mempertingkatkan lagi kemahiran mengajar mereka.

Berkenaan dengan kemahiran dalam mengendalikan alat bantu mengajar dalam pengajaran amali, didapati bahawa secara keseluruhannya responden mempunyai kemahiran yang tinggi dalam mengendalikan alat bantu mengajar dalam pengajaran amali.dengan skor keseluruhannya 4.28. Perkara ini bersesuaian dengan kajian Muhamad Sobri (2000) seramai 71.2% responden bersetuju bahawa penggunaan ABM dalam proses pengajaran dan pembelajaran memainkan peranan bagi meningkatkan pencapaian akademik pelajar. Ini menunjukkan bahawa penggunaan ABM dalam proses pengajaran dan pembelajaran memainkan peranan yang penting dalam proses pengajaran amali di dalam bengkel Kemahiran Hidup kerana terdapat banyak faedah yang akan diperolehi dengan penggunaan ABM.

Dapatan kajian menunjukkan responden mempunyai kemahiran yang tinggi dalam mencipta ABM yang kraatif untuk menarik minat pelajar. Menurut Abdul Aziz (1993), guru-guru pelatih Kemahiran Hidup lebih gemar menggunakan ABM yang mereka cipta sendiri. Yusup (1997), pula menyatakan alat dan bahan pengajaran yang menarik perhatian dapat menambahkan minat pelajar untuk belajar. Sekiranya bahan yang digunakan mempunyai elemen yang menarik perhatian dan sesuai, ianya akan memberi keyakinan kepada pelajar untuk menggunakannya.


Responden juga bersetuju bahawa penggunaan ABM dapat menjimatkan masa pengajaran berbanding lisan. Ini bertepatan dengan kajian Adzman (2003), seramai 72.7% responden bersetuju kawalan kelas menjadi lebih mudah dengan penggunaan ABM. Manakala seramai 86.8% bersetuju penggunaan ABM dalam proses pengajaran dan pembelajaran dapat membantu pengajaran guru menjadi lebih mudah dan cepat. Penggunaan ABM dapat mempermudahkan sesuatu yang kompleks dan panjang untuk diterangkan kepada pelajar dengan lebih cepat dan senang.


Dapatan kajian menunjukkan responden mahir menggunakan alat yang berteknologi tekini seperti komputer. Penggunaan alat yang berteknologi tinggi dapat mendedahkan kepada pelajar akan teknologi terkini supaya secara tidak lansung dapat mendidik pelajar supaya celik teknologi. Kajian Adzman (2003), mendapati bahawa penggunaan bahan bercetak, komputer dan LCD dalam pengajaran menunjukkan tahap yang tinggi. Ini menunjukkan bahawa responden mahir dalam menggunakan alat yang berteknologi terkini. Proses pengajaran amali juga akan menjadi lebih menarik dengan penggunaan teknologi ini.


Seterusnya responden mempunyai kemahiran yang tinggi dalam menggunakan ABM yang sesuai untuk membantu memudahkan pemahaman pelajar. Menurut Noraziah (1981) merupakan alat atau bahan yang digunakan untuk tujuan menambahkan kelancaran perhubungan antara guru dengan pelajar dan sebaliknya pelajar sesama pelajar. Ia dapat membantu mempercapatkan proses pemahaman mereka. Sharifah Alwiyah (1986), menyatakan bahawa ABM dapat menimbulkan ransangan pelajar untuk mengetahui dengan lebih mendalam tentang sesuatu yang hendak dipelajarinya dan menjadikan proses pengajaran lebih berkesan.

Menurut Omardin (1999), alat dan bahan sumber pengajaran ini penting untuk mencetuskan minat pelajar, mengetengahkan konsep, memperkayakan pengalaman pelajar, penggunaan deria yang lebih menjimatkan masa dalam pembelajaran dan penglibatan pelajar. Penggunaan alat bantu mengajar dapat memberikan pendedahan yang sebenar kepada pelajar, terutamanya dari segi rekabentuk dan bagaimana peralatan tersebut berfungsi. Selain itu, pelajar juga dapat mengaplikasikan penggunaan peralatan tersebut semasa membuat kerja amali. Penggunaan ABM dalam pengajaran amali dapat meningkatkan lagi kefahaman pelajar dan seterusnya proses pengajaran dapat dijalankan dengan lebih berkesan.
7.0 Penutup

Kajian ini bertujuan untuk mengkaji kemahiran guru pelatih 4SPH dalam pengajaran amali di Fakulti Pendidikan, UTM. Kajian ini juga mensasarkan empat objektif yang berkaitan dengan kemahiran dalam pengajaran amali. Antara aspek yang ditekankan ialah kemahiran dalam melakukan kerja amali, pengurusan bengkel, kemahiran mengajar dan kemahiran mengendalikan alat bantu mengajar.


Daripada data yang diperolehi secara keseluruhannya didapati guru pelatih mempunyai kemahiran yang tinggi dalam pengajaran amali bagi matapelajaran Kemahiran Hidup. Ini menunjukkan guru pelatih sudah mempersiapkan diri mereka untuk mengajar di sekolah kelak. Kemahiran dalam pengajaran amali merupakan sesuatu perkara yang penting bagi menghadapi dunia pendidikan yang semakin mencabar. Seterusnya juga diharapkan bakal guru Kemahiran hidup ini dapat mempertingkatkan lagi pengajaran amali mereka di sekolah kelak Diharapkan agar dapatan kajian ini dapat memberi manfaat kepada pihak-pihak yang berkenaan dan dapat memberi sumbangan untuk meningkatkan martabat profesion pendidikan Negara.

